
						위키문헌 ― 우리 모두의 도서관.

					

					


					
					
					이 페이지는 교정 작업을 거쳤습니다
下有生何益無寧不知之為愈言訖而淚無日不如

此見母夫人則晝夜不離側不忍暫捨至若宮中事

不以一言半辭及之嬪之兄國榮宿衛在禁中予頻

使之入見不但國榮以嚴謹自持嬪亦寒喧外未嘗

或到內言也嬪於紛華之事奢侈之物初不注目亦

無畱心官人輩以金银珠貝之玩文縀錦繡之屬強

請一寓眼泊然若不見而亦未嘗故作斥絕之意嬪

於事理之不是處雖不言亦不忍見之以至作物器

用不欲傾倚逼反又於所處之室座右虗無物焉予

悶其太澹然使宮人列置粧奩之具嬪不之顧也予

知其不可勸而從其意嬪性甚勤夜分始寢未明而

起日以為常嘗以無非無儀為主宰未嘗以言行誇

於人雖於宮人之中阿諛者惡之鯁直者愛之或有

見嬪德行而不覺贊揚之則嬪於眉睫之間輙示不

概之色自後人皆心服而不敢以口譽陳於前又聞

有人獻以物而求媚者嬪雖不面斥更不與之接語

是以莫不讋服嬪有乳母遇之甚厚而若見其非理

之事必痛責之好節儉凡於衣服必取儉素亦不為

崖異而違宫制於飲食亦然腴膩之物初不近口掌

廚者不敢以邪味進予一日適入內見文字中有尊

閣處歸謂嬪曰云云後於此等文字甚尊敬而若見

有委地者心手自洗滌之 廟殿薦餘之物必尊奉

之雖婢奚之賤亦知嬪意不敢擲棄也嬪知女子之

於書史終非本色雖諺書譯史不欲見之始入宫宫

制以女四書小學等書進之嬪固不待書而自中其

則予亦知其意而不勸之又不喜翰墨然時或强令

為之則必超凡待郡主友愛甚摯而尤極敬禮宫中

之禮郡主拜嬪嬪不荅拜嬪以是不安拜必荅語必

遜其亹亹之情綣綣之意達於面目郡主亦至誠事

之郡主出宮則嬪惜其別未嘗不涕而送之其撫下

仁慈迥異暑雨祈寒軫恤備至嬪喪後宮中老少莫

不失聲痛哭或有如不能自存者嬪喪自襲斂至于

葬祭廟墓凡干物力一不取度支公費錦緞之屬亦

自內製下盖追嬪本意也且嬪於物無一作為月供

歲入全數藏儲故喪需皆以此用之猶有餘者俾用

於祥後諸需盖嬪生時供奉祭時器品比宫制百分

存一鳴呼豈不懿且晠歟 慈聖聞予方輯次嬪遺

事泣而教予小子若曰嬪入闕後為日未久而懿美

之德贒淑之行多矣外間年少婦人初入闕中易致

失容而粵自行大禮之日禮節無錯儀度合宜有若

